
08.03.2026   UPA2026/189

 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Nunami naalakkersuinikkut aaqqissuussinermut Tunngaviusumik Inatsisissatut missingiut 

Inatsisartunut ingerlatitseqqiinissaannut Inatsisartuniillu akuersissummik pinissaq pillugu 

Naalakkersuisut inatsimmik missingiummik suliakkerneqarnissaannik Inatsisartut 

aalajangiiffigisassaattut siunnersuut. Missingiut Inatsisartunut kingusinnerpaamik 

UPA2027-mut saqqummiunneqassaaq. 

(Inatsisartunut ilaasortaq Pele Broberg, Naleraq) 

 

 

Tunngavilersuutit: 

Inatsit Tunngaviusussaq pillugu Isumalioqatigiissitat 2023-mi Inatsimmut tunngaviusussamut 

missingiutaat naammassillugu tunniuppaat. Ukiut marluk qaangiutereersimalerput. 

Naalakkersuisut aamma angalanikuupput namminiilivinnissaq oqallisiginiarlugu, tassani 

amerlanerussuteqartut aperineqaramik ukiut qulit iluanni namminiilivinnissaq kissaatigaat. 

Suliaq peqqissaartumik ingerlassinnaaqqullugu eqqarsarluarluta alloriarnissamut tullermut 

pisussaaffeqarpugut.  

 

Aalajangiiffigisassatut siunnersuutip atortussanngortinnissaanut Naalakkersuisunut 

piumasaqaatigisariaqarparput Inatsimmut tunngaviusussamut missingiummik sanaqqullugit, 

malittarisassat atuuttut malillugit ingerlateqqinneqarsinnaasumik.  

 

Aalajangiiffigisassatut siunnersuutip uuma atortussanngortinneqarnissaanut Naalakkersuisut 

aamma periarfissiissapput Inatsimmut tunngaviusussamut missingiummik 

nalimmassaanissamut periarfissiinissamut, taamaaliornikkut Inatsisartut inersuaanni 

suliareqqitassanngorlugu ingerlanneqarsinnaasumik, tassani Inatsisartut 

periarfissaqassapput allannguutissamik siunnersuuteqarsinnaanissamut, imaluunniit 

siunnissami tunngaviusumik inatsisissamik ingerlateqqinneqarnissaanut akuersillutik.  

 

Inatsimmut tunngaviusussamut missingisummik Naalakkersuisut tunniussaqarpata 

Inatsisartut sulinerup nangeqqinnissaanut aalajangiissapput, ilaatigut qanoq 

ingerlariaqqinnissaq eqqarsaatigalugu, kiisalu qanorpiaq inatsisip tunngaviusussap 

oqaasertalersornissaanut ilusileeqataallutik.  

 

Alloriarnermut tullermut pitsaasumik ingerlatitseqqiinissamut suleriaqqinnissaq 

nanginniarlugu Naalakkersuisut piumaffigisariaqarpagut namminiilivinnissamut sulinermi 

alloriarnerit tulliisa tigunissaat, tassami kalaallit namminiilivillutik nalagaaffinngornissaannut 

suli aqqut takeqimmat.  

 

Pisortanut aningaasatigut allaffissornikkullu kingunerisassai: 

AC-ataatsip ukiumut suliarinissaata naatsorsornerat,kr. 500.000. 

 

 

Namminersortunut aningaasaatigut allaffissornikkullu kingunerisassai: 

Soqanngilaq. 

 

Innuttaasunut aningaasatigut allaffissornikkullu kingunerisassai: 

Soqanngilaq. 


